
THE ROLE OF THE HARMONY BETWEEN ENLIGHTENMENT AND 
SPIRITUALITY IN THE DEVELOPMENT OF SOCIETY:  
A HISTORICAL AND PHILOSOPHICAL ANALYSIS 

Kholova Umida Umedovna 
Bukhara State University, 
Lecturer, Department of Islamic History and Source Studies, Philosophy,  
Independent Researcher 

Abstract. In every social system, there exist concepts such as education, upbringing, and spirituality, which ensure 
the moral and spiritual elevation of an individual. These concepts serve as reflections that reveal the essence of 
the notion of enlightenment. Although spirituality and enlightenment are closely related in meaning, they differ in 
certain aspects. In particular, this article presents a comparative analysis of the harmony between spirituality and 
enlightenment. 

Keywords: spirituality, enlightenment, harmony, values, self-awareness, development, idea, education, reflection, 
will, thinking. 

MAʼRIFAT VA MAʼNAVIYAT UYGʻUNLIGINING JAMIYAT TARAQQIYOTIDAGI 
OʻRNI: TARIXIY-FALSAFIY TAHLIL 

Xolova Umida Umedovna  
Buxoro davlat universiteti,  
Islom tarixi va manbashunosligi, falsafa kafedrasi oʻqituvchisi,  
mustaqil tadqiqotchi 
Email: umidaxonxolova@gmail.com  

Annotatsiya. Har bir ijtimoiy tuzumda insonning maʼnaviy yuksalishini taʼminlovchi taʼlim – tarbiya, maʼnaviyat 
singari tushunchalar mavjud boʻlib, bu tushunchalar maʼrifat tushunchasining mohiyatini ochib beruvchi inʼikos 
vazifasini bajaradi. Maʼnaviyat va maʼrifat mohiyatan bir — biriga yaqin tushuncha boʻlsa ham, baʼzi jihatlari farq 
qiladi. Xususan, Maʼnaviyat va maʼrifat uygʻunligini qiyosiy jihatdan tahlil qilamiz. 

Kalit soʻzlar: maʼnaviyat, maʼrifat, uygʻunlik, qadriyatlar, oʻz-oʻzini bilish, rivojlanish, gʻoya, tarbiya, tafakkur, 
iroda, tafakkur. 

DOI: https://doi.org/10.47390/SPR1342V5SI6Y2025N14  

Kirish. 

Maʼnaviyat va maʼrifat uygʻunligi jamiyat, xalq kamolotining bosh omillaridan biri 

hisoblanadi. Maʼrifat ham oʻz navbatida madaniyat, maʼnaviyat tushunchalari bilan 

chambarchas bogʻliq, ular uygʻun ravishda qoʻllanadi. Maʼrifat – mohiyatan aql-idrok, 

tafakkurning mayogʻi, mijozning murabbiysi, qalbda munavvarlikni, insoniy ulugʻvorlikni qaror 

toptiruvchi umriy vosita, iymon-eʼtiqod, xarakter, lafzning meʼmori, vujudning jon tomiri.  

U – bilish, tanish, ilm va madaniyatning kamol topish mazmuni, usul va vositalaridir. Chunki, 

maʼrifat-maʼnaviyatga olib keladigan yoʻl, uni shakllantiruvchi vositadir. Maʼnaviyat va maʼrifat 

uygʻunligi tarixi jamiyat tarixining ajralmas tarkibiy qismi hisoblanadi. Maʼnaviyat va maʼrifat 

davlat ichki hayotidagi bir butunlikni, odamlar ruhiyatidagi koʻtarinkilik va kelajakka 

ishonchni, aql-zakovat yuksakligini, oʻz faoliyatida tinchlikni, millatlararo hamjihatlikni 

barqaror rivojlantirish yoʻlini aniq belgilashdagi oʻz fuqarolarning orzu-umidlarini, 

manfaatlarini ifoda eta bilish, uni buyuk kelajak sari harakatga yoʻnaltirish va unga rahbarlik 

qilish salohiyati hisoblanadi. Maʼnaviyat va maʼrifatning yangi jamiyatni qurishdagi qudratli 

kuch va bebaho manba ekanligi quyidagi masalalarda oʻz ifodasini topadi va maʼnaviy-maʼrifiy 

ishlarni tashkil etishda ularga alohida eʼtibor qaratiladi. Maʼnaviyat insonning ijtimoiy 

madaniyat mavjudot sifatidagi mohiyatidir, yaʼni insonning asl insoniy xislatlari va 

fazilatlarning uzviy birlik, mushtaraklik kasb etgan majmuidir. [1;9]  

Darhaqiqat, inson maʼnaviyati uning ijtimoiy hayotda tutgan oʻrni va jamiyat bilan 

uygʻunlikda shakllangan xislatlari orqali namoyon boʻladi, zero, haqiqiy maʼnaviyat insoniy 

fazilatlarning mushtarakligidan quvvat oladi. Shunday ekan, inson maʼnaviyati uning axloqiy 

qadriyatlari, ijtimoiy muhit bilan uygʻunligi va ezgulik sari intilishida oʻz ifodasini topadi. 

Maʼnaviyat nima, — degan savolga I. Karimov bir oʻrinda shunday qisqa va loʻnda javob 

bergan: “Maʼnaviyat — insonning, xalqning, jamiyatning, davlatchilik qudratidir”. Nega endi 

maʼnaviyat bunchalik qudratga ega? Maʼnaviyatning asl manbai ilohiy nur, Oliy haqiqat nuri, 

dedik. U inson qalbida, koʻngil koʻzgusida aks etadi. Ammo buning uchun koʻzguday sayqal 

topgan boʻlmogʼi kerak. Inson riyozat chekmasa, oʻzligini yonib izlamasa, Haqiqat sari faqat ongi 

emas ,borliq vujudi bilan intilmasa, uning koʻngil koʻzgusi sayqallanishi ham mumkin. Shu 

sababli maʼnaviyat nuri barchaga barobar nasib etmogʻi tasavvurdan yiroqdir. Maʼnaviyat 

insonning har bir xatti – harakatida oʻz ifodasini topadi. 

Insoniyatning boshqa maxluqot dunyosidan ajratib turuvchi narsa uning moddiyligidan 

tashqari qalbida ilohiy nur ham mavjudligidir. Bu qadim allomalarimizning aqidasi ilohiy 

kalomga tayanadi. Millatni birlashtirib turuvchi omillar – til, tarixiy, hududiy birlik ularda yaxlit 

maʼnaviy qiyofani shakllantiradi. Ammo ilohiy nur birinchi navbatda har bir saodatmand 

insonning qalbida, koʻngil koʻzgusida akslanadi. [ 2;62] 

Maʼnaviyat va maʼrifat jamiyat oldida turgan muammolar mohiyatini oʻzida ifoda ettiradi 

hamda uni hal qilish uchun fuqarolar va davlat manfaatlarini birlashtiradi. Maʼnaviyati va 

maʼrifati zamonaviy rivojlangan mamlakatlarda xalqning vatanparvarlik va millatparvarlik 

tuygʻulari kuchli boʻladi. Bunday holat oʻz navbatida davlat va xalqning birligini 

mustahkamlashda turli xil millatlar va ijtimoiy qatlamlarning bir-birlari bilan umummanfaatlar 

yoʻlida jipslashishlarida qudratli omil sifatida xizmat qiladi. Maʼnaviyat va maʼrifat bor joyda 

ehtiyojlar va zaruriyatlar ham yuzaga keladi. Oʻz navbatida ehtiyojlar va zaruriyatlar shaxs, 

millat va davlatni kechagidan bugun, bugundan ertaga yana ham yaxshiroq hayot kechirishga, 

barkamol boʻlishiga etaklaydi, shaxs, millat va davlatning taraqqiyoti sari harakat qilishga 

daʼvat etadi. Bu jarayonda maʼnaviyat va maʼrifat shaxs, millat va davlat taraqqiyotini harakatga 

keltiruvchi bosh omil hisoblanadi. 

Maʼnaviyat va maʼrifat uygʻunligi maʼnaviy qaramlikni bartaraf etuvchi kuch, u insonga 

aqliy, ruhiy quvvat baxsh etadigan omil sifatida namoyon boʻladi. Faqatgina chinakam 

maʼnaviyat va maʼrifat uygʻunligiga erishgan odam inson qadri, millat qadriyatlari, bir soʻz bilan 

aytganda, oʻzligini anglash, erkin va ozod jamiyatda yashash, mustaqil davlatimizning jahon 

hamjamiyatida oʻziga munosib, obroʻli oʻrin egallashi uchun fidoyilik bilan kurashishi mumkin. 

Maʼnaviyat va maʼrifat insoniyat tamaddunining ajralmas qismi boʻlib, ularning mazmuni, 

ahamiyati va oʻzaro aloqasi chuqur ilmiy tahlilni talab qiladi. Ushbu ikki tushuncha inson hayoti 

va jamiyat rivojida muhim rol oʻynaydi, biroq ularning farqlari va oʻzaro bogʻliqligini tahlil qilish 

ilmiy muhokamalarning asosiy masalalaridan biridir.  

Adabiyotlar tahlili.  

XX asr boshlarida taniqli rus sharqshunosi Oldenburg Yevropaning maʼnaviyat sohasida 

shu kungacha qoʻlga kiritgan yutuqlari oʻtmishda Sharq maʼnaviyati kamolot choʻqqilariga 

nisbatan goʻdak bolaning “chugʻur – chugʻuri” darajasidadir, degan edi. Nega endi? Mening 

nazarimda, bu xulosa Sharqda koʻp asrlik maʼnaviy takomil jarayonida ongli ravishda ishlab 

chiqilgan mukammal maʼrifat yoʻllari, maʼnaviy tarbiya vositasi va usullaridan hayrat zaminida 

shakllangan boʻlishi kerak. [3; 77]  

Maʼnaviyat tushunchasi turli falsafiy maktablarda har xil talqin etiladi. Gʻarb falsafasida 

Aristotel, Kant va Nyutondan boshlab, Aflotun (Platon) va Dekartgacha boʻlgan mutafakkirlar 

aql, tajriba va individual huquqlarni birinchi oʻringa qoʻygan. Sharq falsafasida esa Konfutsiy, 

Budda, Al-Farobiy, Ibn Sino, Jaloliddin Rumiy, Al-Gʻazoliy va Konfutsiy kabi mutafakkirlar 

insonning ichki kamoloti, jamoaviy qadriyatlar va ruhiy uygʻunlikni asosiy omil sifatida ilgari 

surgan.  

Qadimgi yunon ilmiy-falsafiy qarashlarida inson maʼnaviy hayoti uch guruhga boʻlingan 

– aql (tafakkur), iroda va tuygʻu. Aqlni (tafakkurni) mantiq fani, irodani etika fani tadqiq etgan. 

XVIII asrga kelib estetika fani vujudga kelgan. U inson tuygʻulari va kechinmalarini goʻzallikka 

munosabat nuqtai nazaridan oʻrgana boshlagan. Ilgari ushbu masalalar umumiy falsafiy fanlar 

doirasida bilish nazariyasi, etika, poetika, ritorika fanlar tomonidan oʻrganilgan. Psixologiya 

ushbu masalalarni boshdanoq mushtarak tarzda, ammo mavzu doirasini toraytirib va 

xususiylashtirib, uni inson ongining tashqi taʼsirga javobi (reaksiyasi) tarzida oʻrgangan. 

Maʼlumki, Yevropa falsafasi «axloq», «ruh», «iroda», «goʻzallik» kabi tushunchalarni 

tadqiq etishda ulkan natijalarga erishgan, teran tadqiqotlarni amalga oshirgan boʻlsa-da, u 

maʼnaviy hayotni yaxlit holda emas, balki boʻlaklarga ajratilgan shaklda koʻrib chiqqan. 

Shuningdek, Gegel taʼlimotida «ruh», Shopengauer taʼlimotida «iroda» substansional 

(borliqning uzviy ulush) ahamiyat kasb etadi va butun tarixiy jarayonning faol subyekti sifatida 

namoyon boʻladi. Bunday hol ularning taʼlimotiga yaqqol (Shopengauer) yoki noyaqqol (Gegel) 

mistik sifat baxsh etadi. Gegel barcha moddiy va ideal hodisalarni – tabiat, inson, jamiyat, davlat, 

axloq, huquq, sanʼat, ong, tafakkur, tushuncha kabi qobiliyatlarni absolyut (mutlaq) ruhning 

oʻziga xos shakli, moddiylashgan muqobil shakli deb hisoblaydi. Gegel ularning barchasini 

mutlaq ruhning oʻz-oʻzidan taraqqiy etishi, oʻzining qarama-qarshi, inkor shakliga aylanib, 

keyin yana oʻzini tasdiqlashi kabi oʻzi taklif etgan dialektika qonunlariga bogʻlab  

oʻrganadi. [4;15] 

Demak, maʼnaviyat oʻz taraqqiyot bosqichlarida turlicha nomlar bilan atalgan boʻlsa-da, 

mohiyatan bir mazmunni anglatgan. Shuning bilan birga har davrda jamiyat taraqqiyotini 

belgilab beruvchi muhim omil boʻlgan.  

Sharq ilmida esa maʼnaviy hayotga koʻproq mushtarak hodisa sifatida qaralgan. 

Gʻarbdagidan farqli oʻlaroq “ruh”, “iroda”, “axloq” (odob) va boshqa koʻplab tushunchalarni 

alohida har tomonlama tadqiq etish unchalik urf boʻlmagan. Koʻproq qisqacha taʼrif berish, eng 

muhim belgilarni eʼtirof etish bilan cheklangan. Lekin Abu Homid Gʻazzoliy, Aziziddin Nasafiy 

(XI—XIII asr) kabi ayrim olimlar bundan mustasno. Islom mamlakatlarida yillar oʻtishi bilan 

maʼnaviyatni oʻrganish mistik unsurlar qoʻshilgan maʼnoda rivojlandi, oxir-oqibat maʼnaviyat 

maqomining ilohiy irodaga, gʻayritabiӣ qobiliyatga va shuurga bogʻliq ekanligi eʼtirof etildi. 

Maʼnaviyatni tadqiq qilgan, umumlashtirgan ilmiy tushunchalar, kategoriyalar tizimining 

yaqqol ifodasi va bir atamani ilmiy tahlil qilishga yetarli eʼtibor berilmagan. Hatto koʻp tasavvuf 

doirasidagi tarkib va taʼlimotlar ham boshqa sohalar taʼsirida muayyan darajada oʻzgargani 

kuzatiladi.[5;16] 

Muhokama.  

Gʻarb sivilizatsiyasida ratsionalizm, sekulyarizm va individualizm asosiy gʻoyalar 

sifatida qaraladi, natijada maʼnaviyat moddiy taraqqiyot va ilmiy yutuqlar fonida ikkilamchi 

ahamiyat kasb etgan. Sharq jamiyatlarida esa axloq, din, jamoatchilik va tarixiy qadriyatlar 

inson ongining ajralmas qismi sifatida qabul qilinib, maʼnaviyat madaniy taraqqiyotning asosiy 

sharti sifatida koʻriladi. Sharq va Gʻarb oʻrtasidagi sivilizatsion tafovutlar maʼnaviyatga boʻlgan 

yondashuvlarda yaqqol aks etadi. Gʻarb jamiyatlari ilmiy taraqqiyot, sekulyarizm va 

individuallikka asoslangan boʻlsa, Sharq jamiyatlari maʼnaviyat, anʼanaviy qadriyatlar va 

jamoatchilikka tayanadi. Tarixiy va falsafiy dalillarga koʻra, Sharq sivilizatsiyalarida 

maʼnaviyatning kuchliroq boʻlishi jamoaviy tafakkur, diniy eʼtiqod va madaniy anʼanalarning 

mustahkamligiga bogʻliq. Gʻarbda esa individualizm va ratsionalistik yondashuv tufayli 

maʼnaviyat koʻproq shaxsiy tanlov sifatida namoyon boʻladi. 

Sharq jamiyatlarida maʼnaviyat faqat axloqiy tushuncha emas, balki ijtimoiy barqarorlik 

va taraqqiyot omili sifatida hal qiluvchi ahamiyat kasb etadi. 

Maʼnaviyat insonning ichki dunyosini, axloqiy qadriyatlarini va ruhiy olamini aks 

ettiradi. Maʼnaviyat – shaxsning ruhiy hayot tajribasi, ruhiy olamini, dunyoqarashini, aqliy 

salohiyatini oʻzida mujassamlashtiradi. U shaxsning va millatning oʻzligini anglashi, milliy 

gʻurur, milliy iftixor, vatanparvarlik, davlatga hurmat, jamoa anʼanalariga xayrixohlik, diyonat, 

mehr-shafqat, poklik, halollik, vijdonlilik, rostgoʻylik, adolatparvarlik, kamtarinlik kabilarni oʻz 

ichiga oladi. Maʼnaviyat yoʻli – bosqichma-bosqich oʻtiladigan yoʻl. Inson aqlini tanigandan 

boshlab, tafakkur, axloq va maʼrifatda kamolotga intiladi. Jamiyat maʼnaviyati, uning rivoji ham 

uzoq davom etgan tarixiy taraqqiyotning natijasi hisoblanadi. Jamiyat asta-sekin rivojlanib 

borgan sari inson maʼnaviyati ham tarkibiy jihatdan mukammallashib borgan. Maʼnaviyatning 

eng qadimgi asoslarini axloqiy, diniy va badiiy qarashlar tashkil qiladi.[6;159] 

Maʼnaviyatning asosiy mezoni insonning shaxsiy axloqini shakllantirish va uning jamiyat 

bilan uygʻunlikda yashash qobiliyatidir. Shu bois, maʼnaviyatning shakllanishida oila, taʼlim 

tizimi, diniy va madaniy anʼanalar muhim rol oʻynaydi. Maʼrifat esa insonning bilish, oʻrganish 

va ilmiy-falsafiy yondashuvlar orqali dunyoqarashini kengaytirish jarayonini ifodalaydi. 

Maʼrifat inson tafakkurining yuksalishi, bilimi va dunyoqarashining kengayishi bilan bogʻliq 

jarayondir. Uning ilk bosqichi esa ibrat olishdan boshlanadi. Inson hayot yoʻlida oʻzidan avval 

yashagan buyuk allomalar, mutafakkirlar va tarixiy shaxslarning tajribasidan saboq olib, 

ularning toʻplagan bilimlarini anglash orqali haqiqiy maʼrifat sari yoʻl oladi.Maʼrifatning ilk yoʻli 

ibratdir. Sharq falsafasida ham, Islom anʼanalarida ham ibrat olish muhim oʻrin tutadi. Masalan, 

Qurʼonda oʻtgan ummatlar tarixi haqida koʻp bora soʻz yuritilib, insonlar ularning taqdiridan 

saboq chiqarishga chaqiriladi: 

“Darhaqiqat, oʻtgan qavmlarning qissalarida aql egalari uchun ibrat bordir.“ [7;248] 

Maʼrifatga eltuvchi yoʻl har doim ibratdan boshlanadi. Kimki oʻtgan avlodlarning 

tajribasini chuqur oʻrganib, undan toʻgʻri saboq chiqarsa, u ilm va donishmandlik sari 

mustahkam poydevor qoʻyadi. Inson tafakkuri ham, jamiyat taraqqiyoti ham shu haqiqat 

asosida quriladi. Zero, ibrat – donishmandlikning kaliti, maʼrifatning ilk pogʻonasidir. 

Maʼrifat inson tafakkurining ilmiy, texnologik va madaniy taraqqiyotini oʻzida aks 

ettiradi. Quyida maʼnaviyat va maʼrifat tushunchasining baʼzi bir jihatlarini qiyosiy tahlilini 

koʻrib chiqamiz: 

1. Maʼnaviyat asosan insonning ruhiy dunyosiga qaratilgan boʻlsa, maʼrifat uning aqliy 

rivojlanishi va taraqqiyoti bilan bogʻliq jarayon hisoblanadi. 

2. Maʼnaviyat diniy va madaniy anʼanalar asosida rivojlanadi, maʼrifat esa ilm-fan va 

texnologiyalar taraqqiyoti bilan chambarchas bogʻliq. 

Buyuk maʼrifatparvar Abdulla Avloniy: “... Maʼrifatli xalq shijoatli boʻlur. Shijoat qalbning 

matonatidan, ruhning salomatligidan iboratdir. Maorifdan, funundan va madaniyatdan 

mahrum boʻlgan xalq jaholat panjalarining orasida xamir kabi ezilgandek, afʼoli zamirida ham 

oʻz nafsining yoqasini boʻshata olmas... Zeroki, jaholat va qoʻrqinch, faqir va muhtojlikdan 

ziyoda dahshatli bir musibatdir”, degan edi.[ 8;216] Avloniy jaholatni esa inson va jamiyat 

rivojiga toʻsiq sifatida koʻrsatadi. U maorif, fan va madaniyatdan mahrum boʻlgan xalqni 

jaholatning qattiq taʼsiri ostida qolib, oʻzini mustaqil fikrlashdan va harakat qilishdan mahrum 

boʻlgan holatda tasvirlaydi. Jaholat shunchaki bilimsizlik emas, balki insonning ruhiy va aqliy 

qaramligini anglatadi. U xalqni zaiflashtiradi, ularning oʻz taqdirini boshqarish imkoniyatlarini 

cheklaydi. 

Maʼnaviyat va maʼrifat uygʻunligi – qullik tafakkurining kushandasi, u maʼnaviy qaramlik, 

qoʻrquv va hadikni bartaraf qiladi, insonga beqiyos ilohiy qudrat, mislsiz salohiyat ato etadi. 

Yurtimizda amalga oshirilayotgan islohotlar natijasida jamiyatimiz ozod va erkin istiqbol sari 

yuz tutdi, maʼnaviyat va maʼrifatni rivojlantirish davlat siyosatining eng ustuvor yoʻnalishiga 

aylandi. Chunki, insonning, xalqning, jamiyatning va davlatning kuch-qudrati fuqarolarning 

maʼnaviy-maʼrifiy darajasi bilan baholanadi.[9] Bugungi kunda Yangi Oʻzbekistonda amalga 

oshirilayotgan islohotlar aynan shu yoʻnalishda olib borilmoqda. Davlat siyosati maʼnaviyat va 

maʼrifatni rivojlantirishni ustuvor yoʻnalish deb bilmoqda, chunki fuqarolarning bilimli va 

maʼnaviy yetuk boʻlishi davlatning ham qudratini oshiradi.  

Jahonda har bir millatning istiqboli va taraqqiyot darajasi bevosita ilm-fan, taʼlim hamda 

madaniy yuksalish bilan belgilanadi. Maʼrifat esa ushbu jarayonning tamal toshi boʻlib, u 

tafakkur taraqqiyoti va insoniyatning ongli rivojlanish yoʻlida muhim omil sanaladi. Shu bois, 

maʼrifat tushunchasining tarixiy bosqichlarini tahlil etishdan avval uning ilk namoyon boʻlish 

shakllarini belgilash maqsadga muvofiqdir: 

1. Taʼlim  

2. Oʻzlikni anglash. 

Zamonaviy falsafa va pedagogika fanlari nuqtai nazaridan taʼlim hamda oʻzlikni anglash 

inson epistemologik kamoloti va ontologik oʻzligini shakllantiruvchi asosiy omillardan 

hisoblanadi. Ushbu ikki tushuncha oʻzaro dialektik bogʻliqlikda boʻlib, biri bilimsizlik muhitini 

yengishda, ikkinchisi esa maʼnaviy uygʻunlikni taʼminlashda muhim ahamiyat kasb etadi. 

Natija. 

Maʼrifat insonning tafakkuri va bilish jarayonini rivojlantirishda asosiy omillardan biri 

boʻlib, uning boshlanishida taʼlim hal qiluvchi rol oʻynaydi. Taʼlim insonning intellektual, 

ijtimoiy va maʼnaviy jihatdan rivojlanishi uchun poydevor yaratadi va bilishga boʻlgan ichki 

ehtiyojni shakllantiradi. Taʼlim – ijtimoiy taraqqiyotning determinant omili hisoblanadi. Taʼlim 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/6 (5) – 2025  

 

117 

jamiyatning intellektual salohiyatini oshirish, innovatsion rivojlanishni jadallashtirish va 

ijtimoiy barqarorlikni taʼminlash orqali ijtimoiy taraqqiyotning asosiy determinant omili 

sifatida namoyon boʻladi. Zero, prezidentimiz Sh. Mirziyoyev aytganlaridek, taʼlim va tarbiya, 

ilm-fan, sogʻliqni saqlash, madaniyat va sanʼat, sportni rivojlantirish masalalari, 

yoshlarimizning chuqur bilimga ega boʻlishi, chet tillarini va zamonaviy axborot-

kommunikatsiya texnologiyalarini puxta egallashini taʼminlash doimiy ustuvor vazifamiz boʻlib 

qoladi.“Xalq bilan muloqot va inson manfaatlari yili” dasturidan yoshlarimizni sogʻlom va 

barkamol etib tarbiyalash masalasi alohida oʻrin egallashi tabiiydir. Bu borada farzandlarimiz 

uchun zarur sharoitlar yaratish, yangi-yangi taʼlim- tarbiya, madaniyat, sanʼat va sport 

maskanlarini barpo etish, yosh oilalar uchun uy- joylar qurish, yoshlarni ish bilan taʼminlash, 

ularni tadbirkorlik sohasiga keng jalb etish boʻyicha boshlagan ishlarimizni yangi, yuksak 

bosqichga koʻtaramiz. Biz taʼlim va tarbiya tizimining barcha boʻgʻinlari faoliyatini bugungi 

zamon talablari asosida takomillashtirishni oʻzimizning birinchi darajali vazifamiz deb bilamiz 

deb alohida taʼkidladilar.[10;243] 

Xulosa.  

Taʼlim inson ongining bilish faoliyatini rivojlantirish, mantiqiy tafakkurni shakllantirish 

hamda ijtimoiy institutsional tizimlar orqali ilmiy dunyoqarashni mustahkamlash jarayonidir. 

U ijtimoiy-iqtisodiy taraqqiyotning asosiy omillaridan biri boʻlib, inson kapitalining 

rivojlanishida hal qiluvchi rol oʻynaydi. Taʼlim jarayoni inson tafakkurini rivojlantirish bilan 

birga, uni tarixiy xotira, ilmiy tafakkur va innovatsion yondashuvlar orqali jamiyatga 

integratsiyalashishiga xizmat qiladi. 

Zamonaviy gnoseologik yondashuvlar taʼlimni inson bilish faoliyatining oliy shakli 

sifatida talqin qilib, uni axborot transformatsiyasining kompleks tizimi deb baholaydi. Taʼlim 

jarayonida inson ilmiy metodologiyalarni egallab, mavjud bilimlarni tizimli tahlil qilish va 

ularni real hayotiy voqelikda qoʻllash koʻnikmasiga ega boʻladi. Shunday qilib, taʼlim ijtimoiy 

taraqqiyotning ijtimoiy-madaniy determinant sifatida insonni yangicha tafakkur modeliga 

yoʻnaltiradi. 

Maʼrifat falsafasi inson tafakkurining erkinligi va ilmiy izlanishlar rivoji bilan uzviy 

bogʻliqdir. Insoniyat tarixida tafakkur erkinligi har doim ilm-fan, madaniyat va ijtimoiy 

taraqqiyotning asosiy omillaridan biri boʻlib kelgan. Tafakkurning erkinligi cheklangan 

jamiyatlarda innovatsiyalar susayib, ilmiy va madaniy rivojlanish sekinlashgan. Shu sababli, har 

qanday taraqqiyotga intilgan jamiyat tafakkur erkinligini taʼminlashga alohida eʼtibor qaratishi 

lozim. 

Maʼrifat falsafasi tafakkur erkinligini nafaqat ilmiy jarayonlarda, balki ijtimoiy 

taraqqiyotda ham muhim omil sifatida koʻradi. Har qanday jamiyatda erkin fikrlash rivojlangan 

boʻlsa, demokratiya, inson huquqlari va madaniy uygʻunlik kabi tamoyillar mustahkamlanadi. 

Cheklangan tafakkur esa aksincha, konservatizm va mutaassiblikka olib kelishi mumkin. 

